
Тема: Биремле диктант. “Болытлар сәяхәте”. 

Максат: 

1. Орфографиягә өйрәтү, грамматика, пунктуация һәм лексикадан алынган белемнәрне кабатлау.

2. Укчыларның сөйләм һәм язма телен үстерү. 

3. Балаларны матурлыкны күрергә өйрәтү.
4. Бер составлы җөмләләр турындагы белемнәрне иҗади бирем өстендә ныгыту.

Укыту методлары: тикшеренү, аңлату.

Укыту алымнары: сору-җавап, әңгәмә.

Дәрес төре: контроль дәрес
Дәрес планы:

I. Актуальләштерү.

     1) Исәнләшү.

    II.  Яңа белем һәм күнекмәләр булдыру.

1) Текст белән таныштыру.

2) Сүзлек эше.

3) Текстны диктант яздыру таләпләренә туры китереп уку.
III.  Белем һәм күнекмәләрне ныгыту.

1) Текстны кабат уку.
2) Иҗади бирем башкару.
IV. Йомгак.

1) 
Дәрес барышы.

- Исәнмесез, укучылар.  
- Исәнмесез. 

- Сез бүген барыгыз да бар. Бик яхшы, утырыгыз.
Сезне дәрес башында ук барлавымның сәбәбе шунда: без бүген сезнең белән язма эш эшләячәкбез. Төгәлрәк әйткәндә, без “Болытлар сәяхәте” исемле диктант язачакбыз. Гади генә түгел, ә ахырында иҗади биреме дә булачак. 
Ягез балалар, тынычландык. Дәфтәрләрне ачып, бүгенге числоны, икенче юлга  - диктант, өченче юлга диктантның исемен язабыз.  

Укучылар, мин текстны укыйм, игътибар белән тыңлагыз. Аңлашылмаган сүзләрне яңадан бергәләп ачыкларбыз.

(Текст укыла.)
Болытлар сәяхәте.
Мин бакчада утырам. Күк йөзе чалт аяз. Бу җәйге көннәрдә ул юып куйгандай чип-чиста. Әнә ерак офык итәгеннән бер болыт йөзеп чыкты. Күңелемне шатлык хисе биләп алды: болыт килә, болыт!

Күрәм, ул болыт мәһабәт ир кешегә охшаган. Күктә бик салкын, күрәсең. Әнә ул башына ак колакчын бүрек кие,п куйган. Җилкәсендә бөдрә тун. Муенын кат-кат шарф белән ураган, һич шигем юк, бу — Әткә болыт.

Аның янәшәсендә генә тагын бер болыт. Бусы — Әнкә болыт. Зифа буйлы, чәчләре ташкын төсле дулкынланып тора. Менә озак та узмады, Әнкә болыт артыннан янә дә бер кечкенә болыт күренде. Ул әле рәтләп йөзә дә белми кебек. Як-якка авышкалап бара да аптырап туктап тора. Әлбәттә, бу -Бала болыт, дидем мин үз-үземә. Әйе, әйе, Бала болыт! Алар өчәү зәңгәр киңлек буйлап сәяхәт итәләр. (Н. Дәлүлидән) (121 сүз)

Менә, укучылар, мин сезне текст белән таныштырдым. Кемдә нинди сораулар бар? Аңлашылмаган сүзләр очрадымы?

· Әйе, Ләйсән Флүновна, мин чалт сүзенең мәгънәсен аңламадым.

· Бик дөрес сорау,  Артур. Я, кайсыгыз бу сүзнең  мәгънәсен әйтә ала?

(Тактага чалт сүзен язам.)

- Ярый, үзем җавап бирәм. Чалт – ул биредә болытсыз, бөтенләй аяз дигән мәгънәдә. Мәсәлән, чалт аяз күк. Чалт сүзен без аваз ияртеме буларак та беләбез. Мәсәлән, чалт итеп балыклар суга чумды. 

Тагын аңлашылмаган сүзләр бармы?

- Юк, юк.

- Ә, офык, мәһабәт, ташкын сүзләрен сез ничек аңлыйсыз? Яле, тактага языгыз әле бу сүзләрне. 

(Сүзләр тактага языла, хаталар (булса) төзәтелә.) 

Шулай итеп, офык нәрсә ул?

- Апа, офык ул горизонт.

- Әйе, Алсу, дөрес. Офык - ул  җир, су белән күкнең тоташкан булып күренгән урыны. 

- Мәһабәт сүзен безнең Ләйсән ничек аңлый микән?

- Мәһабәт – ул зур, бөек, сокландыргыч дигәнне аңлата.
- Дөресме, балалар? Әйдә әле, Гөлназ, безгә шул сүз белән бер җөмлә төзеп күрсәт әле.

- Безнең урманда мәһабәт зур имәннәр үсә.

- Бик яхшы, утыр. Ташкын сүзенең мәгънәсен үзем генә исегезгә төшерәм. Көчле су агымын, яки бер юнәлештә барган көчле хәрәкәтне ташкын дип атыйлар. Шулаймы?

- Әйе. Мәсәлән, су ташкыны.

- Рәхмәт, Алия, утыр.
Сорауларыгыз бармы? Ярар, булмаса. Диктантны яза башлыйбыз.
(Диктант яздыру таләпләренә туры китереп текст укыла.)

-  Ярый, укучылар, хәзер диктантның бирем өлешенә күчәбез. Сезгә шундый иҗади эш: бер составлы җөмләләрне кулланып, текстны өч-дүрт җөмлә белән дәвам итегез. Бирем барыгызга да аңлашылдымы? Аңлашылса, эшкә керешәбез.
...

- Балалар, хәзер эшегезне тагын бер карап чыгыгыз да, дәфтәрләрегезне җыеп бирегез.

Диктант билгеләрен һәм хаталар өстендә эшне киләсе дәрестә карарбыз.

Сорауларыгыз булмаса, чыгарга мөмкин. Саубулыгыз.

Иҗади биремнең биремгә бер мисал.

Болытлар сәяхәте.
Мин бакчада утырам. Күк йөзе чалт аяз. Бу җәйге көннәрдә ул юып куйгандай чип-чиста. Әнә ерак офык итәгеннән бер болыт йөзеп чыкты. Күңелемне шатлык хисе биләп алды: болыт килә, болыт!

Күрәм, ул болыт мәһабәт ир кешегә охшаган. Күктә бик салкын, күрәсең. Әнә ул башына ак колакчын бүрек кие,п куйган. Җилкәсендә бөдрә тун. Муенын кат-кат шарф белән ураган, һич шигем юк, бу — Әткә болыт.

Аның янәшәсендә генә тагын бер болыт. Бусы — Әнкә болыт. Зифа буйлы, чәчләре ташкын төсле дулкынланып тора. Менә озак та узмады, Әнкә болыт артыннан янә дә бер кечкенә болыт күренде. Ул әле рәтләп йөзә дә белми кебек. Як-якка авышкалап бара да аптырап туктап тора. Әлбәттә, бу -Бала болыт, дидем мин үз-үземә. Әйе, әйе, Бала болыт! Алар өчәү зәңгәр киңлек буйлап сәяхәт итәләр. Матурлыкка сокланып туймаслык. Әнә тагын, тагын алар. Күкне иңләп, буйлап йөзәләр. Әле кушылалар, әле төрле бизәкләр ясап аерылалар. Нинди гүзәллек! Эх, шулар арасында буласы иде. 
